
ཉིན། མཚོ་སྔོན་ཞིང་ཆེན་གྱི་ཏང་ཨུའི་ཧྲུའུ་ཅིའམ།
ཞིང་ཆེན་དམངས་ཆེན་རྒྱུན་ལས་ཨུ་ཡོན་ལྷན་ཁང་གི་
ཀྲུའུ་རེན་ཝུའུ་ཞའོ་ཅུན་གྱིས་རང་ཁུལ་དུ་རྟོག་ཞིབ་
གནང་པ་རེད། རྟོག་ཞིབ་གནང་སྐབས་རྒྱལ་ཡོངས་
ཚོགས་ཆེན་གཉིས་ཀྱི་དགོངས་དོན་ལག་བསྟར་ཟབ་
མོ་བྱེད་པ་དང་། ཞིང་ཆེན་ཡོངས་ཀྱི་ཚོང་འགུག་
དངུལ་འདྲེན་གྲོས་ཚོགས་ཀྱི་ལས་འགན་ཅི་རིགས་
དོན་འཁྱོལ་བཟང་བོ་བྱེད་པ། གོ་སྐབས་དམ་འཛིན་
དང་འབད་འཐབ་ལྷོད་མེད་བྱེད་པ། བཅོས་བསྒྱུར་
གསར་གཏོད་དང་དངོས་སྒྲུབ་ལེགས་བརྩོན་བྱེད་པ།
རྒྱལ་ཁབ་རྒྱུན་མཐུད་འཕེལ་རྒྱས་ཀྱི་གྲོས་རིམ་གསར་
གཏོད་དཔེ་སྟོན་ཁུལ་འཛུགས་སྐྲུན་བྱ་རྒྱུ་དེ་སྣེ་ཁྲིད་
དུ་བྱས་ནས། སྟོབས་ཤུགས་ཡོད་རྒུས་གུང་ཧོ་གཤོང་
སའི་ལྗང་མདོག་འཕེལ་རྒྱས་ལ་སྐུལ་འདེད་གཏོང་བ་
དང་། ཞིང་ཆེན་ཡོངས་ཀྱི་འཕེལ་རྒྱས་ཀྱི་འཕར་སྣེ་
གསར་པ་མྱུར་དུ་འགྲུབ་པར་བྱེད་དགོས་ཞེས་བསྟན།

ཝུའུ་ཞའོ་ཅུན་བཏུལ་ཐང་སྟོང་ཝ་ཁྲི་སྟོང་རིམ་
པའི་ནུས་ཁུངས་གསར་པའི་ཉི་འོད་ནུས་པའི་རྟེན་
གཞི་དང་གཞི་གྲངས་ཆེན་མོའི་ཐོན་ལས་གླིང་། གུང་
ཧོ་རྫོང་ཆབ་ཆ་གྲོང་རྡལ་མེ་ཏོག་ལུང་པ་ཞོལ་མ་སྡེ་
བའི་མ་རྐང་དཔལ་འབྱོར་མཉམ་ལས་ཁང་བཅས་སུ་
སོང་ནས། འོད་ནུས་ལས་གཞི་འཆར་འགོད་འཛུགས་
སྐྲུན་དང་ཐོན་ལས་གླིང་ཁུལ་གྱི་ཚོང་འགུག་དངུལ་
འདྲེན། ཕྱུགས་ལས་སྤུས་ཚད་མཐོ་བའི་ངང་འཕེལ་
རྒྱས་སུ་གཏོང་བ་སོགས་ཀྱི་གནས་ཚུལ་ལ་ལྟ་ཞིབ་

དང་རྒྱུས་ལོན་གསལ་བོ་བྱས་པར་མ་ཟད། འཆར་
འགོད་ཀྱི་སྣེ་ཁྲིད་ལ་ཤུགས་སྣོན་པ་དང་། ཉི་འོད་ནུས་
པའི་རྟེན་གཞིའི་ཞིབ་སློབ་དང་བཟོ་ལས་གནས་སྐོར་
གྱི་སྦས་ཤུགས་སྔོག་འདོན་བྱེད་པ། སྐྱེ་ཁམས་སྲུང་
སྐྱོང་དང་ལྗང་མདོག་འཕེལ་རྒྱས་ཀྱི་མཚོ་སྔོན་གྱི་
གཏམ་རྒྱུད་བཟང་བོར་བཤད་དགོས་ཞེས་བསྟན།
ཁོས་འཁོར་རྒྱུག་དོ་དམ་གྱི་ནུས་པ་མཐོར་འདེགས་
གཏོང་བ་དང་། ལྗང་རྩིས་ལས་གཞི་གཅིག་ལེགས་
འགྲུབ་བྱས་ན་དེ་བཀོལ་སྤྱོད་བྱེད་པར་ཁག་ཐེག་བྱས་
ཏེ། དངོས་སྒྲུབ་ལེགས་བརྩོན་བྱེད་པར་བརྟེན་ནས་
ལྗང་མདོག་རྩིས་ཤུགས་ཐོན་ལས་མྱུར་དུ་འཕེལ་རྒྱས་
སུ་གཏོང་དགོས། མུ་མཐུད་དུ་སྟོབས་ཤུགས་ཇེ་ཆེར་
བཏང་ནས་རིགས་གསར་པའི་གསོ་སྤེལ་ལག་རྩལ་
ཁྱབ་གདལ་དུ་གཏོང་བ་དང་ཉི་འོད་ནུས་པའི་ཕྱུགས་
ཁང་འཛུགས་སྐྲུན་བྱས་ནས། སྲོལ་རྒྱུན་ཕྱུགས་ལས་
དེ་དེང་རབས་ཕྱུགས་ལས་སུ་བསྒྱུར་བར་སྐུལ་འདེད་
གཏོང་དགོས་ཞེས་ནན་གྱིས་བསྟན།

བཞུགས་མོལ་ཚོགས་འདུའི་སྟེང་། ཝུའུ་ཞའོ་
ཅུན་གྱིས་ཁུལ་ཨུ་དང་ཁུལ་སྲིད་གཞུང་གི་བྱ་བའི་
སྙན་ཞུར་ཉན་རྗེས། བྱ་བ་སོ་སོའི་གྲུབ་འབྲས་ལ་ཁས་
ལེན་གང་ལེགས་བྱས་ཤིང་། ལོ་ལྔའི་འཆར་གཞི་བཅོ་
ལྔ་པར་ཁ་ཕྱོགས་ནས། མཚོ་ལྷོ་ཁུལ་གྱི་གོ་གནས་གལ་
ཆེ་ཞིང་སྦས་ཤུགས་ཧ་ཅང་ཆེ་བས། སྐྱེ་ཁམས་སྲུང་
སྐྱོང་བྱེད་པའི་སྟེང་སྔོན་ཐོན་བརྩོན་ལེན་བྱེད་པ་
དང་། རྒྱལ་དོན་གྱི་ཆེ་ཕྱོགས་ནམ་ཡང་སེམས་ལ་
བརྟན་པོར་འཛིན་པ། རྨ་ཆུའི་བཞུར་རྒྱུད་ཀྱི་སྐྱེ་

ཁམས་སྲུང་སྐྱོང་དང་སྤུས་ཚད་མཐོ་བའི་འཕེལ་རྒྱས་
ལ་སྐུལ་འདེད་ཟབ་མོ་གཏོང་བ། རང་བྱུང་ནགས་
ཚལ་དང་བརླན་ས། བྱེ་ཁུལ་གྱི་སྔོ་ཁེབས། རི་སྐྱེས་
སྲོག་ཆགས་དང་དེའི་འཚོ་སྡོད་ས་ཆའི་སྐྱེ་ཁམས་སྲུང་
སྐྱོང་དང་ཁོར་ཡུག་བཅོས་སྐྱོང་ལ་ཤུགས་བསྣན་ནས།
བྱེ་འགོག་བྱེ་བཅོས་དང་དག་གཙང་ནུས་ཁུངས་དང་
ཞིང་ཕྱུགས་ལས་བཅས་ནུས་ལྡན་སྒོས་མཉམ་བསྲེས་
བྱེད་པའི་ལྗང་མདོག་འཕེལ་རྒྱས་ཀྱི་མ་དཔེ་གསར་པ་
འཚོལ་ཞིབ་བྱ་དགོས། སྤུས་ཚད་མཐོ་བའི་འཕེལ་
རྒྱས་སྟེང་སྔོན་ཐོན་བརྩོན་ལེན་བྱེད་པ་དང་། ཐོན་
ལས་དང་པོ་སྟོབས་ལྡན་དུ་བསྒྱུར་བ་དང་ཐོན་ལས་
གཉིས་པ་གོང་འཕེལ་གཏོང་བ། ཐོན་ལས་གསུམ་པ་
ལེགས་བསྒྱུར་བྱེད་པར་དམིགས་ནས། ནོར་གནག་
དང་འབྲོག་ལུག གཟན་རྩྭ་སོགས་ཀྱི་ཚོང་རྟགས་
འཛུགས་སྐྲུན་བྱེད་ཤུགས་ཇེ་ཆེར་གཏོང་བ་དང་།
དག་གཙང་ནུས་ཁུངས་ཀྱི་ཐོན་ལས་ཧྲིལ་བོའི་ཕྲེང་
འབྲེལ་མྱུར་དུ་གསར་སྐྲུན་བྱེད་པ། གློག་རྩིས་མཉམ་
ལས་འཕེལ་རྒྱས་ཀྱི་དགེ་མཚན་གསར་པ་སྐྱེད་སྲིང་
བྱེད་པ། ས་བབ་དང་བསྟུན་ནས་ལྗོངས་རྒྱུ་ཉམས་
ལེན་དང་གྲོང་གསེབ་གནས་སྐོར་སོགས་ཀྱི་དམངས་
ཕྱུག་ཐོན་ལས་འཕེལ་རྒྱས་སུ་གཏོང་བ། ཐོན་ལས་
དང་པོ་དང་ཐོན་ལས་གཉིས་པ། ཐོན་ལས་གསུམ་པ་
བཅས་མཉམ་བསྲེས་ཟབ་མོ་བྱེད་པར་སྐུལ་འདེད་
བཏང་སྟེ། སྐྱེ་ཁམས་ཀྱི་གཅེས་ནོར་དེ་ཕྱུག་འགྱུར་གྱི་
ཐོན་ཁུངས་སུ་འགྱུར་བར་བྱེད་དགོས། དམངས་ཚིས་
ལ་འགན་སྲུང་དང་ལེགས་བསྒྱུར་བྱེད་པའི་སྟེང་སྔོན་

ཐོན་བརྩོན་ལེན་བྱེད་པ་དང་། ཐོན་ལས་འཕེལ་རྒྱས་
སུ་གཏོང་བར་དམིགས་ནས་ས་གནས་སུ་ལས་ཞུགས་
བྱེད་པར་ཤུགས་སྣོན་པ། གྲོང་གསེབ་ཕྱོགས་ཡོངས་
དར་སྤེལ་ཐད་སྐུལ་འདེད་གཏོང་བ། རིགས་གསར་
པའི་གྲོང་གསེབ་ཅན་གྱི་གོམ་སྟབས་ཇེ་མགྱོགས་སུ་
གཏོང་བ། སྤྱི་ཐུན་ཞབས་ཞུའི་ཐད་ཀྱི་མི་འདང་ས་ཁ་
གསབ་བྱས་ནས། རིགས་སོ་སོའི་མང་ཚོགས་ཀྱི་བདེ་
སྐྱིད་ཀྱི་སྟོན་གྲངས་རྒྱུན་མ་ཆད་པར་མཐོར་འདེགས་
གཏོང་དགོས། མི་རིགས་མཐུན་སྒྲིལ་ཡར་ཐོན་སྟེང་
སྔོན་ཐོན་བརྩོན་ལེན་བྱེད་པ་དང་། ཀྲུང་ཧྭ་མི་རིགས་
གཅིག་མཐུན་ཚོགས་པའི་འདུ་ཤེས་རྒྱུན་མཐུད་ངང་
ཇེ་བརྟན་དུ་གཏོང་བ། མི་རིགས་སོ་སོའི་འགྲོ་འོང་
བརྗེ་རེས་དང་མཉམ་བསྲེས་ལ་སྐུལ་འདེད་གཏོང་བ།
ཁྲིམས་ལྟར་ཆོས་ལུགས་ལས་དོན་ལ་དོ་དམ་བྱེད་པ།
གཞི་རིམ་གྱི་སྤྱི་ཚོགས་བཅོས་སྐྱོང་ཆུ་ཚད་ཇེ་མཐོར་
བཏང་སྟེ། སྟོབས་ཤུགས་ཡོད་རྒུས་འཆམ་མཐུན་
བརྟན་འཇགས་དང་བདེ་འཇགས་སྒྲིག་ཡོད་ཀྱི་
འཕེལ་རྒྱས་ཀྱི་ཁོར་ཡུག་བསྐྲུན་དགོས། ཏང་གི་
འཛུགས་སྐྲུན་གཏིང་ཟབ་ཏུ་སྤེལ་བའི་སྟེང་སྔོན་ཐོན་
བརྩོན་ལེན་བྱེད་པ་དང་། ཏང་གི་ཕྱོགས་ཡོངས་མགོ་ཁྲིད་
རྒྱུན་འཁྱོངས་བྱེད་པ་དང་ཤུགས་སྣོན་པ། སྤྱོད་ཚུལ་
བསྒྱུར་བར་བརྟེན་ནས་ནུས་པ་མཐོར་འདེགས་གཏོང་
བར་སྐུལ་འདེད་བཏང་ནས། མཚོ་ལྷོའི་སྤུས་ཚད་མཐོ་
བའི་འཕེལ་རྒྱས་ཀྱི་ལེའུ་གསར་པ་འབྲི་དགོས་ཞེས་བསྟན།

ཞིང་ཆེན་གྱི་མགོ་ཁྲིད་ལིའུ་ཆི་ཧྥན་དང་ལོའུ་
ཀང་རྟོག་ཞིབ་ལ་ཞུགས།།

海南藏文报
ཚབ་རྟགས། 55-22 གཙོ་སྒྲིག་པ། བཀྲ་ཤིས་དོན་གྲུབ།རྒྱལ་ནང་གཅིག་གྱུར་གྱི་གསར་འགྱུར་ཨང་རྟགས། CN63-0025 བོད་རབ་རྒྱན་ཤིང་ཕོ་འབྲུག་ལོའི་ཟླ༡པའི་ཚེས༢༧ཉིན།ཐེངས་འདིར་པར་ངོས4ཡོད།

ཀྲུང་གུང་མཚོ་ལྷོ་ཁུལ་ཨུས་གཙོ་སྒྲུབ་བྱས།
མཚོ་ལྷོ་ཚགས་པར་ཁང་གིས་པར་དུ་བསྐྲུན།

རེས་གཟའ་ལྷག་པ།
སྤྱི་ཨང892པ།

2025ལོའི་ཟླ3པའི་ཚེས26ཉིན།

སྡོད་གནས། མཚོ་ལྷོ་ཁུལ་སྨྱན་སྦྱོར་ལྟེ་གནས། ཡིག་ཟམ། qhhnzwb@163.com

སྦྲག་ཨང་། 813099 དྲ་གནས། http://hnzw.x-publish.com
པར་འདེབས་བཟོ་གྲྭ། མཚོ་སྔོན་ཉིན་རེའི་ཚགས་པར་ཁང་པར་འདེབས་བཟོ་གྲྭ།

ས་གནས། ཟི་ལིང་གྲོང་ཁྱེར་འབྲི་ཆུ་ལམ་ཨང5བ།

4 qhhnzwb@163.com
རྩོམ་སྒྲིག་པ། བུ་མོ་མཆོག2025ལོའི་ཟླ3པའི་ཚེས26ཉིན།

རེས་གཟའ་ལྷག་པ།
མཚཚོ་ལྷོལྷོ་བ ལྷོད་ཡིཡིག་ཚགས་པར་།ཁྲིཡི་ཤོལྷོར་རྒྱལ་མལྷོའིའི་རླབས་སྒྲ།

ལིས་ཀང་དང་ཀརྨ་ཕུན་ཚོགས་ཀྱིས་ཀྲུང་གོ་ཚན་རིག་ཁང་རྩི་ཤིང་སུའོ་ཡི་ཞིབ་འཇུག་པ་ལིའུ་ཀུང་ཧྲེ་དང་ཐུག་འཕྲད་གནང་བ།
ཚགས་པར་རེའི་་རིན་གོང་། 0.8
ལོ་ཧྲིལ་བོའི་ཚགས་པར་རིན་གོང་། 41.4

རང་ཚགས་པར་གྱི་འཕྲིན། ཉེ་སྔོན། ཞིང་ཆེན་
དམངས་ཆེན་རྒྱུན་ལས་ཨུ་ཡོན་ལྷན་ཁང་གི་ཀྲུའུ་རེན་
གཞོན་པའམ་མཚོ་ལྷོ་ཁུལ་ཨུའི་ཧྲུའུ་ཅི་ལིས་ཀང་གིས་
ཆབ་ཆ་རུ་རྒྱལ་ཁབ་གློག་དྲ་མཚོ་སྔོན་ཞིང་ཆེན་གློག་
ཤུགས་ཀུང་ཟིའི་ཏང་ཨུའི་ཧྲུའུ་ཅིའམ་ཏུང་ཧྲི་ཀྲང་
ཆན་ཆིང་ལིན་དང་ཐུག་འཕྲད་གནང་སྟེ། ཕྱོགས་
གཉིས་ཀྱིས་ལོ་ལྔའི་འཆར་གཞི་བཅོ་ལྔ་པའི་རིང་གི་
ནུས་ཁུངས་གཙང་མ་དང་མཚོ་ལྷོའི་བྱེ་ཐང་རྟེན་
གཞིའི་ནུས་ཁུངས་གཙང་མའི་ཕྱི་སྐྱེལ་བགྲོད་ལམ།
གློག་དྲའི་བཟོ་སྐྲུན། གློག་རྩིས་མཉམ་སྒྲུབ་སོགས་ཀྱི་
གྲོས་གཞིར་དམིགས་ནས་བསམ་བློ་བརྗེ་རེས་བྱས་པ་
དང་། ཁུལ་ཨུའི་ཧྲུའུ་ཅི་གཞོན་པའམ་ཁུལ་དཔོན་ཀརྨ་
ཕུན་ཚོགས་ཀྱིས་ཐུག་འཕྲད་ཚོགས་འདུར་མགོ་འཛིན་
བྱས་པ་རེད།

ལིས་ཀང་གིས་རྒྱལ་ཁབ་གློག་དྲ་མཚོ་སྔོན་ཀུང་
ཟིས་དུས་ཡུན་རིང་པོའི་ནང་མཚོ་ལྷོ་ཁུལ་གྱི་འཕེལ་
རྒྱས་ཕྱོགས་ལ་རྒྱབ་སྐྱོར་གནང་བར་ཐུགས་རྗེ་ཆེ་ཞུས་
པར་མ་ཟད། ཁུལ་གྱི་གནས་ཚུལ་དང་ཁྱད་ཆོས། ཐོན་

ཁུངས་ཀྱི་དགེ་མཚན། ད་ལྟའི་དུས་རིམ་གྱི་འཕེལ་
རྒྱས་གནས་ཚུལ་ངོ་སྤྲོད་བྱས་པ་རེད། ཁོང་གིས་ཀྲུང་
གོའི་ལུགས་ཀྱི་དེང་རབས་ཅན་དུ་འགྱུར་བའི་མཚོ་
སྔོན་གྱི་ལག་ལེན་ལ་ཤུགས་འདོན་པའི་ཁྲོད། རྒྱལ་
ཁབ་གློག་དྲ་མཚོ་སྔོན་ཞིང་ཆེན་གློག་ཤུགས་ཀུང་ཟི་
དང་མཚོ་ལྷོ་ཁུལ་གྱི་གཙོ་རྒོལ་བྱེད་ཕྱོགས་ནི་རྒྱལ་
ཁབ་ཀྱི་ནུས་ཁུངས་གཙང་མའི་ཐོན་ལས་ཀྱི་མཐོ་ས་
བསྐྲུན་པ་དང་། མཚོ་ལྷོ་ཁུལ་གྱི་ནུས་ཁུངས་གཙང་
མའི་འཕེལ་རྒྱས་ཀྱིས་ཞིང་ཆེན་ཡོངས་དང་ཐ་ན་རྒྱལ་
ཡོངས་ཀྱི་ནུས་ཁུངས་བསྒྱུར་བར་ནུས་པ་གལ་ཆེན་
ཐོན་དགོས་པ་དེ་ཡིན། རྒྱལ་ཁབ་གློག་དྲ་མཚོ་སྔོན་
ཞིང་ཆེན་གློག་ཤུགས་ཀུང་ཟིས་མཚོ་ལྷོ་ཁུལ་དུ་གློག་
ཤུགས་མ་ལག་གསར་པ་འཛུགས་སྐྲུན་གྱི་གོམ་སྟབས་
ཇེ་མགྱོགས་སུ་གཏོང་བའི་ཁྲོད་གོ་གནས་གལ་ཆེན་
བཟུང་ཡོད་དེ། ཕྱོགས་གཉིས་ཀྱིས་ཁེ་ལས་དང་ས་
གནས་མཉམ་འབྲེལ་སྒོས་འཛུགས་སྐྲུན་གྱི་འབྲེལ་བ་
བཙུགས་ནས་ལོ་ལྔའི་འཆར་གཞི་བཅོ་ལྔའི་མཚོ་ལྷོ་
ཁུལ་གྱི་གློག་ཤུགས་མ་ལག་འཛུགས་སྐྲུན་གྱི་བྱ་བ་

མགྱོགས་མྱུར་གྱིས་བཀོད་སྒྲིག་བྱས་ཏེ། རིམ་པ་
གཉིས་པའི་མཐོ་གནོན་ཕྱི་སྐྱེལ་བགྲོད་ལམ་གྱི་ཞིབ་
བཤེར་ཆོག་མཆན་འགོད་པར་བརྩོན་ལེན་བྱེད་
པ། ལྗང་མདོག་རྩིས་ཤུགས་གཙོ་བོ་ཡིན་པའི་ཐཱན་
ཉུང་ཐོན་ལས་གླིང་འཛུགས་སྐྲུན་གྱི་གོམ་སྟབས་ཇེ་
མགྱོགས་སུ་བཏང་ནས་རྒྱལ་ཁབ་རིམ་པའི་ནུས་
ཁུངས་གཙང་མའི་ཐོན་ལས་ཀྱི་མཐོ་ས་བསྐྲུན་པར་
རྨང་གཞི་བརྟན་པོ་འདིང་བ་དང་། མཛེས་པའི་ཀྲུང་གོ་
འཛུགས་སྐྲུན་དང་། 3060ཡི་ཐཱན་གཉིས་དམིགས་
འབེན་མངོན་འགྱུར་བྱེད་པར་དོན་སྙིང་ལྡན་པའི་བྱས་
རྗེས་འཇོག་དགོས་ཞེས་རེ་བ་བཏོན།

ཆན་ཆིང་ལིན་གྱིས་ཉེ་བའི་ལོ་འགའི་རིང་། རྒྱལ་
ཁབ་གློག་དྲ་མཚོ་སྔོན་ཞིང་ཆེན་གློག་ཤུགས་ཀུང་ཟིར་
མཚོ་ལྷོ་ཁུལ་གྱི་རྒྱབ་སྐྱོར་ཆེན་པོའི་འོག་འཕེལ་རྒྱས་
ཆེན་པོ་བྱུང་བ་དང་། རྗེས་ཕྱོགས་འགན་འཁྲིར་
དམིགས་ནས་རྒྱལ་ཁབ་ཀྱི་ནུས་ཁུངས་གཙང་མའི་
ཐོན་ལས་མཐོ་ས་བསྐྲུན་པ་དང་སྔར་བཞིན་མཚོ་ལྷོའི་
སྤྱི་ཚོགས་དཔལ་འབྱོར་སྤུས་ཚད་མཐོ་བའི་འཕེལ་

རྒྱས་ལ་ཞབས་འདེགས་ཞུ་བ། ལོ་ལྔའི་འཆར་གཞི་
བཅོ་པའི་སྐབས་ཀྱི་མཚོ་ལྷོའི་གློག་ཤུགས་འཕེལ་རྒྱས་
ལ་མུ་མཐུད་རྒྱབ་སྐྱོར་བྱས་ཏེ། བསམ་བློ་བརྗེ་རེས་
དང་མཉམ་འབྲེལ་ཕྱོགས་འབད་པ་བསྐྱེད་ནས་ལྗང་
མདོག་གློག་རྩིས་མཉམ་དུ་འཕེལ་རྒྱས་སུ་གཏོང་བ་
བཅས་ལ་ཤུགས་རྒྱག་པ་དང་། གློག་དྲའི་འཕེལ་རྒྱས་
ཕྱོགས་ལ་མ་དངུལ་འབོར་ཆེན་གཏོང་བ་དང་སྲིད་
ཇུས་ཀྱི་རྒྱབ་སྐྱོར་ཆེར་བསྐྱེད་དེ་གློག་དྲ་ཕྱོགས་ཡོངས་
ནས་གསབ་སྣོན་དང་རིམ་སྤར་བྱ་རྒྱུར་ཤུགས་རྒྱག་རྒྱུ་
ཡིན་ཞེས་ནན་བཤད་བྱས།

ཁུལ་གྱི་མགོ་ཁྲིད་ཀྲང་ཅི་ཙུང་དང་། སུན་ཅུན་
ཞཱ། ལི་ཀུའོ་ཞུང་། འབྲེལ་ཡོད་སྡེ་ཁག་གི་འགན་
འཁུར་བློ་མཐུན། རྒྱལ་ཁབ་གློག་དྲ་མཚོ་སྔོན་ཞིང་
ཆེན་གློག་ཤུགས་ཀུང་ཟིའི་ཏང་ཨུའི་ཧྲུའུ་ཅི་གཞོན་
པའམ་སྤྱི་གཉེར་བ་ལུའོ་ཧན་ཝུའུ། ཏང་ཨུའི་ཨུ་
ཡོན། སྤྱིའི་རྩིས་གཉེར་བ་ཡོན་ཧྲི་པང་བཅས་ཐུག་
འཕྲད་ནང་ཞུགས་ཡོད་པ་རེད། །

ལིས་ཀང་གིས་རྒྱལ་ཁབ་གློག་དྲ་མཚོ་སྔོན་ཞིང་ཆེན་གློག་ཤུགས་ཀུང་ཟིའི་ཏང་ཨུའི་ཧྲུའུ་
ཅིའམ་ཏུང་ཧྲི་ཀྲང་ཆན་ཆིང་ལིན་འཁོར་དང་བཅས་པར་ཐུག་འཕྲད་གནང་བ།

ང་རང་ཕ་ཡུལ་ལ་ལོག་ཐེངས་རེར། ཕ་ཡུལ་
གྱི་ཕ་ཨ་ཁུ་ཚོས། ད་ལོར་གནམ་གྱི་ངོ་སོ་དང་ཆར་
ཆུ་དུས་འབབ་ཀྱི་ལོ་ལེགས་བཤད་དུས། ཁ་ཡ་ན་
ཟླ་ཚོས། ཕ་ས་བཙོང་ཚུལ་དང་དབྱར་རྩ་བརྐོ་
ཚུལ་གླེང་གིན་ཡོད་ལ། མ་དང་སྲུ་མོ་ཚོས། གཡང་
གི་རུ་མ་དང་ནོར་གྱི་འཕེལ་ཁ་གླེང་དུས། དེང་གི་
ན་གཞོན་ཚོས་དགའ་བའི་གར་དང་འདོད་པའི་
གླུ་ལ་བགས་ཀྱིས་གཡེང་བཞིན་འདུག་པས། ཕ་
མ་ལ་བརྩི་བཀུར་དབེན་ཞིང་ནང་མི་ཚོར་སེམས་
ཐག་མི་ཉེ། རིགས་ཀྱི་སྲོལ་ལུགས་བཟང་བོ་བག་
ལ་ཞ་ཞིང་ལུས་བདེ་སེམས་སྐྱིད་ཀྱི་བདེ་ཐང་གཞི་
ནས་འབོར་ལ་ཉེ། ཡུལ་ཁམས་ཞོད་འཇགས་ཀྱི་
ལས་སྐལ་རིང་དུ་འདོར་ལ་ཉེ། འདི་ནི་ང་དང་
ངའི་གཅོང་ནད་ཀྱི་རྨ་ཁ་མ་སོས་པ་དེས་ལན་
ནམ། ཡང་ན་དུས་ཀྱི་སོ་ཁ་ན་འབར་བའི་མེ་ལྕེ་
དེས་འགྲམ་ལྕག་ཡིན་ནམ།

ང་རང་ཕ་ཡུལ་ལ་ལོག་ཐེངས་རེར། ཡུལ་མི་
ཚོས་ཁྱོད་བདེ་ང་བཟང་གི་ལག་འཇུ་ཐོག་མ་སྤྲོ་
འཛུམ་གྱིས་བསུ་ལ། ཅིག་ཅར་མ་ཡིན་པའི་རིམ་
ཅན་གྱིས་བྱོ་ཡོང་བ་ནི། གང་ནས་ཡོང་བ་དང་བྱ་
བ་ཅི་ཞིག་ལས་ཀྱིན་ཡོད་མེད། ཚོང་རྒྱག་གིན་
ཡོད་མེད་དང་། དངུལ་སྒོར་ཇི་ལྟར་འཚོལ་
ལུགས། བསགས་དངུལ་ཡོད་མེད། གང་ལ་འགྲོ་
རྩིས་དང་རླངས་འཁོར་གང་ལ་བཞག་ཡོད་པ་
བཅས་ཀྱིས། ང་ལ་ངང་ངམ་ཤུགས་ཀྱིས་འདང་
རེ་རྒྱག་དགོས་པ་ནི། ངེས་པར་དུ་རླངས་འཁོར་

ཡོད་པ་གཞིར་བཞག་གིས་ཁ་བརྡ་བསྙད་ཡོང་ལ།
རླངས་འཁོར་ལ་དགའ་ཞིང་སྐོར་མི་ཤེས་པ་མ་
ཟད། སྐོར་ཡིག་གི་ལག་རྟགས་མེད་པ། རླངས་
འཁོར་ཉོས་ཟིན་ནས་བཟུང་འདོད་པ་རྫོགས་
སོང་བ་དེ་བས་མིན་པར། ཡང་བསྐྱར་ཚེགས་ཆེ་
མེད་མུག་གི་ལས་གཞན་ཞིག་གི་འགོ་བརྩམས་པ་
ནི། ཁྱིམ་ཚང་རང་གི་དངུལ་གང་ཡོད་ཀྱི་སྣེ་རུ་
མེར་སྲེག་པའི་སྒོ་ཚིགས་པ་ཁྱེད་ཀྱིས་རྟོགས་ཡོང་
ངམ།

ང་རང་ཕ་ཡུལ་ལ་ལོག་ཐེངས་རེར། རྒན་
རྒོན་ཚོའི་སེམས་ཀྱི་ཟབ་ས་དང་མིག་འབྲས་ཅེར་
ས་ནི། བུ་རབས་ཚ་རྒྱུད་ཚོའི་གཤིས་རྒྱུད་ཇེ་ཡག་
དང་། ཡ་རབས་སྲོལ་བཟང་གི་སྲོལ་རྒྱུན་ཉམས་
སུ་མི་འཇུག་རྒྱུ་དེ་ཡིན་ལ། ན་གཞོན་ཚོའི་རེ་བའི་
ཕུགས་འདུན་དང་བསམ་པའི་སྙེག་ཡུལ་ནི། ཕ་
མ་དང་བར་ཐག་གིས་བཅད་ནས་གང་དྲན་གྱི་ཉི་
མར་ལྡེ་བ་དང་། ཕ་ཡུལ་དང་གྱེས་ནས་ཤོག་
དངུལ་ཅུང་ཙམ་རེ་དང་། གསར་བུ་གང་བཟང་
དང་གསར་མོ་གང་ཡག་མགྲོན་པོར་བསུས་ཏེ་
སྡོད་པ་ལས། རིགས་ཀྱི་ཡིག་གནས་དང་ཡུལ་གྱི་
གོམས་སྲོལ་སོགས་རྦད་ནས་འཁོར་ཕྱོགས་མེད་
པའི་འདུ་ཤེས་དང་། ལྷག་དོན་དེང་གི་བདེ་
འཇགས་དང་ལུས་ཀྱི་འཕྲོད་བསྟེན་སོགས་ལ་
རིང་དུ་སོང་བའི་བསམ་བློ་ལང་ཤོར་དང་སེམས་
པ་རྒྱ་ཡན་པ་ཚོས། བག་མེད་དུ་ཆང་དང་འཆལ་
སྤྱོད་ཀྱི་ལས་ལ་མངོན་སུམ་འཛེམ་མེད་ཀྱིས་

བསྙུར་བ་ནི། དུས་རབས་དུག་གི་ཁ་རླངས་ཤིག་
ཡིན་པ་གཞི་ནས་ཚོར་གྱིན་མེད།

ང་རང་ཕ་ཡུལ་ལ་ལོག་ཐེངས་རེར། ཕུ་ནུ་
མིང་སྲིང་ཚོར་ལུས་ཀྱི་བདེ་ཐང་དང་། སེམས་ཀྱི་
སྨོན་འདུན་རེ་གློད་པ་ནི། རང་ས་རང་གིས་
བཟུང་། གཞན་ས་མིག་གིས་འཚོས། དེ་ནི་བདེ་
འཇགས་དང་ལྷོད་ཡངས། བག་ཕེབས་ཀྱི་གནས་
དང་གཞི་གཙོ་བོ་ཡིན་ཞེས་སྨྲ་བ་མི་ཉུང་ལ། སྤྱི་
ཚོགས་འཚོ་བའི་ཀློང་དང་། དུས་རབས་དེང་གི་
མཐོ་སྒང་ན། ཉན་མཁན་ཡོད་ལ་ཉན་པར་མི་སྤྲོ་
མཁན་དེ་བས་མང་། ཡིན་ཡང་། དུས་མཐུན་གྱི་
བདེ་འཇགས་དང་། དོན་བཟང་གི་མདུན་སྐྱོད་
ནི་ང་ཚོ་འཚོ་བཞིན་པའི་འཕར་རྩ་དང་། རྒྱུག་
བཞིན་པའི་མྱུར་ལམ་འཁོར་འགྲོས་ཀྱིས་ཀྱང་
བསྟན་ཡོང་བ་ནི། དེང་གི་ཆར་མེད་ན་འདུག་
ཚོད་མེད་པ་དང་། ཡོད་ན་རྒྱུག་ཚོད་མེད་པའི་ས་
ལམ་མ་ཟིན་ན། རྐྱེན་ངན་གང་ཞིག་གིས་རང་གི་
སྐྱིད་ཀྱི་སྣང་དང་། བདེ་བའི་གོ་སྐབས་ཡེ་ནས་
འཕྲོག་འགྲོ་བར་སོམ་ཉི་མི་ཟའམ།

འདི་ནི་དུས་རབས་གསར་བའི་མཁའ་
དབྱིངས་ན། ཁྲིམས་ཀྱི་ཉི་ཟླས་ལུགས་གཉིས་སྐྱོང་
བའི་མུ་ཏིག་འོད་ཆེན་དང་། ནོར་འཛིན་སྒེག་
མོའི་ལྟོ་བར་སྦྲུམ་པའི་སྣོད་བཅུད་སྲུང་བའི་སྲུང་
འཁོར་དང་། དུས་བདེ་ཞོད་འཇགས་ཀྱི་དུས་
རབས་ཤིག་དན་རྟགས་ཡིན། །

ཙ་སུར་སྦྱིན་པ། ༼ ཀན་ལྷོ། ༽

ང་རང་ཕ་ཡུལོ་ལོ་ལོལོག་ཐེཐེངས་རཐེར།

ཉི་མས་ཕྱི་མིག་འཕེན་བཞིན་ནུབ་རིར་བཞུད་པ་འཁང་ར།
ཟླ་བས་འཁྲེང་སེམས་སྐྱོར་བཞིན་མཁའ་མཐར་འཛུམ་པ་འཁང་ར།
སྐར་མས་འོད་དཀར་ཆེམ་ཆེམ་ཟུར་མིག་འཕེན་པ་འཁང་ར།

མེ་ཏོག་གི་འདབ་ལོ་འཐོར་བ་འཁང་ར།
ཕྱེ་ལེབ་ཀྱི་ལྡིང་སྐོར་མེད་པ་འཁང་ར།
ཡིད་འོང་ལ་རེ་བ་ཆད་པ་འཁང་ར།

རོགས་དན་བྱས་ན་འཁང་ར།
ཁ་རོག་བསྡད་ན་འཁང་ར།
མགྲོན་པོའི་མང་ཉུང་འཁང་ར།

གུ་ཡངས་མི་གཏོང་བ་འཁང་ར།
དང་ལེན་མི་ནུས་པ་འཁང་ར།
སྡུག་སྐད་ཤོར་བ་འཁང་ར།

ཡིན་མདོག་གིས་འགྱིང་བ་འཁང་ར།
ཨུ་ཚུགས་ཀྱིས་སྐྱེལ་བ་འཁང་ར།
རང་གིས་རང་བརླག་པ་འཁང་ར།

ནམ་ལངས་ན་འཁང་ར།
ས་རུབ་ན་འཁང་ར།
རྫོགས་མཐའ་མེད་པའི་འཁང་ར།

འིཁང་ར་མང་བའིའི་འིཇིའིག་རྟེརྟེན།
རྩེ་ཁམ་བུ། ༼ རྨ་ལྷོ། ༽

པརཔར་་ངོསངོས22པརཔར་་གཟིགསགཟིགས།།

དབྱར་ཟླ་དང་བོའི་མེ་ཏོག་གི་དྲི་བསུང་དང་
ལྷན་དུ་ལོ་ངོ་བདུན་གྱི་བར་མཚམས་བཅད་ནས་
ངའི་བུ་ཆུང་གཉིས་ཀྱི་ཚེ་སྲོག་གི་རྟེན་གཞི་ཡང་རེས་
མོས་སུ་ངེད་བཟའ་ཟླ་གཉིས་ལ་བཅོལ་ཞིང་། དུས་
དེ་ནས་བཟུང་ང་རང་འཇིག་རྟེན་འདིའི་སྟེང་གི་ཨ་
ཕ་དང་སྒོས་སུ་བོད་ཁ་བ་ཅན་གྱི་ཨ་ཕ་ཞིག་གི་མིང་
བྱང་འཛིན་ཁུལ་བྱས་པ་ཡིན་ལ། ཡང་གཅིག་བཤད་
ན་ཁྱོད་སྤུན་མཆེད་གཉིས་ཀྱིས་ང་ལ་བསྩལ་བའི་
རྙེད་དུ་མེད་པའི་གོ་ཐོབ་ཅིག་ཡིན་ཞེས་བརྗོད་ཀྱང་
མི་ཆོག་པ་མེད།

ཁྱོད་གཉིས་ཀྱིས་ཚེ་སྲོག་གི་མྱུ་གུ་འཛམ་གླིང་
གི་ཡང་རྩེ་སྟེ་གངས་ཅན་ལྗོངས་སུ་འབུས་པ་ནས་
བཟུང་། མ་ཎི་ཡིག་དྲུག་ངག་ནས་ཟློ་ཞིང་། གསལ་
བྱེད་སུམ་ཅུའི་གདངས་དབྱངས་གསལ་བ། རིག་
གནས་བཅུ་ཡི་གཟི་འོད་འཚེར་བའི་གངས་རིའི་
ཁྱོན་ཏེ་ཕ་སྤྲེའུ་བྱང་ཆུབ་སེམས་དཔའི་ཐུགས་རྒྱུད་
དང་མ་བྲག་གི་སྲིན་མོའི་བློ་རྩེ་ལས་བྱུང་བའི་བོད་
ཅེས་པའི་མི་རིགས་ཤིག་ཏུ་གྱུར་བ་ནི་འུ་ཚང་གི་མི་
རབས་དུ་མའི་སྨོན་ལམ་དང་ཚོགས་བསགས་ཀྱི་
སྟོབས་ལས་འཁྲུངས་བར་སྨོས་མ་དགོས་ལ། ཡང་
གཅིག་བཤད་ན་ཁྱོད་གཉིས་ཀྱིས་ཚེ་རབས་སྟོང་གི་
དགེ་སྦྱོར་དང་དད་སྟོབས་ཀྱིས་སྨིན་པའང་གདོན་
མི་ཟ།

འུ་ཅག་གི་མེས་པོ་གོང་མ་རྣམས་ནི་བློ་རྒྱ་
མཁའ་ལས་ཡངས་པས་མིང་ལ ་ནམ་མཁའ་
དང་། ཉི་མ། ཟླ་བ། སྐར་མ་སོགས་གང་བཟང་གང་
མཐོའི་མིང་འདོགས་ཤིང་། རྒྱུ་འབྲས་སྲོག་ལྟར་

བཀུར་བས་དཀོན་མཆོག་དང་། སངས་རྒྱས། བླ་
མ། དགེ་འདུན་སོགས་དཀོན་མཆོག་གསུམ་ལ་སྦྱར་
ནས་མིང་འདོགས་སྲོལ་ཡོད་པ་མ་ཟད། མི་དང་
རང་བྱུང་ཁམས་འཆམ་ཤིང་མཐུན་པས་རྒྱ་མཚོ་
དང ་ ། སེང ་གེ མེ ་ཏོག ་སོགས ་རི ་བོ ་དང ་རྒྱ ་
མཚོ། སྲོག་ཆགས་དང་རྩི་ཤིང་སོགས་ལ་སྦྱར་ནས་
རྟགས་དང་རྟེན་འབྲེལ་སྒོས་མིང་འདོགས་པའི་
སྲོལ་ཀྱང་སྔ་མོ་ཞིག་ནས་དར་ཁྱབ་བྱུང་ཡོད་པ་
ཡིན། དེ་བཞིན་དུ་ཁྱོད་གཉིས་ཀྱང་སྤངས་རྟོགས་ཀྱི་
ཡོན་ཏན་མངའ་ཞིང་མདོ་སྔགས་ཟུང་གིས་རྒྱན་ཆ་
སྤྲས་པའི་སྐྱེས་ཆེན་ཞིག་གིས་ལྷ་མོ་རྡོ་རྗེ་དང་ཚེ་
རིང་བསམ་འགྲུབ་ཅེས་པའི་མིང་བསྩལ་བ་ཡིན་
ལ། མིང་བཏགས་པ་དང་ཆབས་ཅིག་དཀོན་མཆོག་
གསུམ་པོ་གཙིག་ཏུ་བཀུར་ཞིང་། ལས་རྒྱུ་འབྲས་
མིག་ལྟར་སྲུང་པའི་བོད་ཅེས་པའི་མི་རིགས་ཤིག་གི་
གཟུངས་གཞུག་ཕུལ་བ་རེད།

དེ་ལས་ཀྱང་རིགས་རྒྱུད་ཀྱི་ཆུ་བོ་གངས་ལ་
གཏུགས་པ་ཡིན་ཚེ། རང་རིགས་ལ་རྩ་བའི་རུས་
ཆེན་བཞི་དང་རུས་ཆུང་བཞི་ཡོད་པ་ལས་ལྡོང་ལ་
གཏུགས་དགོས་པས་དཔའ་འཁུམས་ཤིང་ཉྭ་འདར་
དགོས་པའི་རིགས་རྒྱུད་ཅིག་མིན་པ་སེམས་ཀྱི་
གཏིང་དང་སྙིང་གི་དཀྱིལ་དུ་ཉར་དགོས། དེ་ནས་
ལོ་ཟླའི་བཞུན་རྒྱུན་རིང་མོ་ཞིག་འདས་པ་ན་ཁམས་
གསུམ་དབང་ལ་བསྡུས་མྱོང་བའི་ཆོས་རྒྱལ་མེས་
དབོན་རྣམ་གསུམ་དང་། ས་སྐྱ་གོང་མ་རྣམ་ལྔ། རྗེ་
ཙོང་ཁ་བ་ཡབ་སྲས་གསུམ་གྱིས་མཚོན་པའི་ས་དགེ་
བཀའ་རྙིང་དང་། ཇོ་ནང་། གཡུང་དྲུང་བོན་ལ་

སོགས་པའི་གྲུབ་མཐའ་སྨྲ་བ་མང་བོ་གནམ་གྱིས་ས་
བཀབ་པ་ལྟ་བུའི་སྐྱེས་ཆེན་ནམ་མཁའི་སྐར་ཚོགས་
ཇི་བཞིན་བཀྲ་བ་ནི་དེབ་ཐེར་གསུང་རབ་རྒྱ་མཚོ་རི་
བོའི་གཏོས་དང་མཉམ་པ་དག་ལས་ཀྱང་གསལ་
བོར་མཐོང་ཐུབ།

ལྷག་པར་དུ་དུས་རབས་བདུན་པའི་ནང་དུ་
བོད་ཀྱི་མཛངས་མི་བདུན་ལས་བཞི་བ་སྟེ་སློབ་
དཔོན་ཐོན་མི་མཆོག་གིས་བོད་ཡིག་གསར་ཏུ་
མཛད་པ་ནས་བཟུང་། རང་རེའི་ཁ་བའི་ལྗོངས་ཀྱི་
མ་རིག་མུན་པ་ཡོངས་སུ་སེལ་ཏེ་ཕྱོགས་བཞིའི་གླིང་
སོ་སོ་ནས་ཀྱང་ངོ་གནོང་མི་དགོས་པའི་བརྡ་སྤྲོད་ཀྱི་
ཡི་གེ་བྱུང་བ་ཡིན་ལ། དེ་ལ་བརྟེན་ནས་རིག་གནས་
ཆེ ་ཆུང ་བཅུའི ་རྣམ ་བཞག ་གཏན ་ལ ་ཕབ ་
ཅིང་། རིགས་ཀྱི་མེ་ཏོག་གི་གང་བུའང་ཕྱོགས་སོ་སོ་
ནས་འབུས་ཤིང་རྒྱས་པར་གྱུར་བ་རེད།

འུ་ཚང་གི་མེས་བོ་གོང་མ་རྣམས་ནས་ད་ལ་
ཐུག་གི་བར་ཏུ་ཇོ་མོ་གླང་མའི་འདབ་རོལ་ནས་བོད་
སྐད་ཟས་སུ་ཟ་ཞིང་། བོད་ཡིག་གོས་སུ་གྱོན་པའི་
གོམས་སྲོལ་བཟང་བོ་ཞིག་ཡོད་པ་མ་ཟད། སྐམ་ས་
དང་རྒྱ་མཚོ་བསྡེབས་པའི་འགྲམ་ངོགས་ནས་རྒྱ་
ཡིག་ཐུགས་སུ་ཆུད་ཅིང་ཕྱི་ཡིག་ལ་བྱང་ཆ་ལྡན་པའི་
བློ་སྦྱོང་གི་ཁོར་ཡུག་བཟང་བོ་ཞིག་ཆགས་ཡོད་
པའང་ངའི་སྙིང་ལས་བརྩེ་བའི་གཅེས་ཕྲུག་གཉིས་
ཀྱིས་ཡིད་ལ་སྒོམ་དགོས།

ཁྱོད་གཉིས་ཀྱི་ཤ་གསེང་ན་ལྷོག་ལྷོག་ཏུ་རྒྱུ་
བའི་ཟུངས་ཁྲག་དྲོན་མོ་དེ་ནི་ཆོས་རྒྱལ་སྲོང་བཙན་
སྒམ་པོས་གནང་བ་ཡིན་ལ། ཤ་གཟུགས་སུ་སྣང་
བའི་ཕུང་བོ་འདེགས་པའི་རུས་སྒྲོམ་དེ་ནི་འགར་
དམ་པས་བྱིན་པ་ཡིན། དབང་བོ་ལྔ་ཡི་རྣ་ཁུང་ན་
དབྱུང་བའི་དབུགས་ཀྱི་རྒྱུ་བ་ཡང་མོ་དེ་ནི་སློབ་
དཔོན་ཐོན་མིས་བསྩལ་བ་ཡིན་པ་མ་ཟད། གཞན་
བློ་དང་རྒྱུ་མའི་བར་གསེང་ན་ཟིལ་ཤུགས་ཀྱིས་

འཕྱོས་པའི་ང་རྒྱལ་དེ་ནི་ཁྱོད་གཉིས་ཀྱི་མེས་པོ་གོང་
མ་རྣམས་ཀྱིས་རྔུལ་ཁྲག་ལས་བསྐྲུན་པ་ཡིན་པས་ང་
ཚོས་ཁོང་ཅག་ལ་ཁྲེལ་མེད་བྱ་མི་སྲིད་ལ་བྱེད་ཀྱང་
མི་འོས།

ཉེ་བའི་ལོ་འདི་འགའི་རིང་ལ་དུས་ནི་མི་
འགྱུར་མི་ནི་འགྱུར་བ་ཡིན་ཞེས་པའི་དཔེ་ལྟར། མི་
སེམས་ལ་བདུད་ཞུགས་པ་ལྟར་བོད་སྐད་བོད་ཡིག་
སྙིགས་རོ་བཞིན་འཕངས་མེད་དུ་གཡུགས་པ་
དང་། རྒྱན་གོས་དང་སྲོལ་བཟང་ཁྱི་རོ་བཞིན་གང་
སར་འཕེན་པའི་ར་མ་ལུག་གི་རིགས་གཅིག་སྤུན་ཟླ་
མང་དུ་སྣང་ཞིང་། རྒྱ་བོད་དབྱིན་གསུམ་གྱི་སྐད་ཆ་
མཉམ་དུ་བསྲེས་ཏེ་རྫིག་ཉམས་སྒོས་ཕུང་བོ་གསུམ་
པའི་སྐད་ཆ་ལབ་པར་གཟི་བརྗིད་དུ་བརྩི་བའི་ནལ་
བུའང ་ཆར ་རྗེས ་ཀྱི ་ཤ ་མོ ་བཞིན ་བརྡོལ ་བ ་
དང། སྤྲིན་གསེབ་ཀྱི་ཆར་བ་བཞིན་ཤག་ཤག་ཏུ་
འབབ་པའི་དུས་སྐབས་འདིར། ང་རང་ཨ་ཕ་ཞིག་
དང་སྒོས་སུ་རྨ་འབྲི་རྫ་གསུམ་གྱིས་སྐོམ་པ་སེལ་
ཞིང་ ། རྟ ་ནོར་ལུག་གསུམ་གྱི་རྨིག་སྒྲར་སྙེག་
པ། འབྲུ་རིགས་སྣ་ལྔའི་རླབས་སྒྲ་ལ་ཉན་ཞོར་ནར་
སོན་པའི་གངས་ཅན་ལྗོངས་ཀྱི་ཨ་ཕ་ཞིག་ཡིན་
ཕྱིན། ཁྱོད་གཉིས་ལ་ཡང་རྟ་ནོར་ལུག་གསུམ་གྱི་
རྨིག་རྗེས་འབྲངས་བའི་སྤྲོ་བ་དབེན་ནའང་། གྲོ་
ནས་སྲན་གསུམ་ལ་བདག་པོ་བརྒྱག་པའི་འདུན་པ་
མེད་ནའང་། མཁན་སློབ་ཆོས་གསུམ་གྱི་བཀའ་དྲིན་
དང་སློབ་དཔོན་ཐོན་མིའི་མཛད་རྗེས་སོགས་རྡོ་ལ་
རི་མོ་བརྐོས་པ་བཞིན་སྙིང་གི་སྒམ་ཏུ་བཅུག་སྟེ་
གསེར་དངུལ་གྱི་ཕྱི་ཐུམ་གླན་ཞིང་གཡུ་བྱུར་གྱི་ཕྲ་
རྒྱན་སྤྲས་དགོས་ལ། མེས་པོ་གོང་མ་དག་གི་བློ་གྲོས་
ཀྱི་རྩལ་ལས་ཐོན་པའི་རིག་གནས་དང་ཆ་ལུགས་
སོགས་ཀྱང་ལུས་དང་གྲིབ་མ་བཞིན་འབྲལ་མེད་དུ་
བྱེད་རྒྱུ་ནི་ཨ་ཕ་ངའི་རེ་བ་ཉག་གཅིག་ཡིན་ནོ། །

གླེ་གཞུག་པད་མ་སྐྱབས།（ཟི་ལིང་།）

བུ་ལ་སྤྲིསྤྲིངས་པའསྤྲི་འཕྲིསྤྲིན།

ཝུའུ་ཞའོ་ཅུན་གྱིས་རང་ཁུལ་དུ་རྟོག་ཞིབ་གནང་བ།


